
	БОСНА И ХЕРЦЕГОВИНА

Агенција за заштиту личних података 

у Босни и Херцеговини

С а р а ј е в о


Broj: 03-1-37-2-365-3/15 BA
Datum: 01.06.2015. 
JU Centar za socijalni rad xxxxxxxxx
Predmet: Davanje ličnih podataka djece bez roditeljskog staranja i djece i porodica pod 

                 rizikom razdvajanja organizaciji Hope and Homes for Children
                 Mišljenje, dostavlja se –
Veza:       Vaš akt br. 01-35-601-1/2015 od 21.04.2015. i 

                 akt br. 01-35-601-2/2015 od 22.05.2015. 
Agencija za zaštitu ličnih podataka u Bosni i Hercegovini je zaprimila Vaše akte broj i datum Veze, kojim tražite mišljenje o postupanju povodom akta organizacije Hope and Homes for Children u vezi dostavljanja podataka djece bez roditeljskog staranja i djece i porodica pod rizikom razdvajanja, radi analize situacije. Navedenu analizu je naručilo Federalno ministarstvo rada i socijalne politike. U prilogu akata Veze je dostavljen akt Hope and Homes for Children sa različitim tabelama u kojima treba dostaviti podatke za navedene kategorije. 
S tim u vezi, dajemo sljedeće:

M I Š LJ E NJ E

Zakon o zaštiti ličnih podataka („Službeni glasnik BiH“ br. 49/06, 76/11 i 89/11) (u daljem tekstu: Zakon) je donesen s ciljem da se svim licima na teritoriji Bosne i Hercegovine, bez obzira na državljanstvo ili prebivalište, osigura zaštita ljudskih prava i osnovnih sloboda, naročito pravo na privatnost i zaštitu podataka u pogledu obrade ličnih podataka koji se na njih odnose. Zakon je opšti propis koji reguliše zaštitu ličnih podataka i primjenjuje se na lične podatke koje obrađuju svi kontrolori, osim ako drugi zakon ne nalaže drugačije. 

U skladu sa članom 3. Zakona, kontrolor je svaki javni organ, fizičko ili pravno lice, agencija ili drugi organ koji samostalno ili zajedno s drugim vodi, obrađuje i utvrđuje svrhu i način obrade ličnih podataka na osnovu zakona ili propisa. U smislu navedene odredbe, JU Centar za socijalni rad xxxxx (u daljem tekstu: Centar) je kontrolor koji obavlja poslove socijalne, dječije, porodične zaštite i druge djelatnosti utvrđene zakonom čiji cilj nije ostvarivanje dobiti. 
Shodno članu 3. Zakona, lični podaci znače bilo koju informaciju koja se odnosi na fizičko lice koje je identificirano ili se može utvrditi identitet lica, dok je nosilac podataka fizičko lice čiji se identitet može ustanoviti ili identificirati, neposredno ili posredno, naročito na osnovu jedinstvenog matičnog broja te jednog ili više faktora karakterističnih za fizički, fiziološki, mentalni, ekonomski, kulturni ili socijalni identitet tog lica.

U istom članu je propisano da zdravstveno stanje spada u posebnu kategoriju ličnih podataka, a obrada posebne kategorije podataka je zabranjena shodno članu 9. stav (1) Zakona, osim u slučajevima koji su propisani u stavu (2) istog člana. 
Iz tabela u kojima treba dostaviti podatke za djecu bez roditeljskog staranja i djecu i porodice pod rizikom razdvajanja evidentno je da se traže lični podaci kao što su ime i prezime porodice, mjesto stanovanja, datum rođenja, mjesto porijekla, posebne potrebe što podrazumijeva zdravstveno stanje (oštećenje sluha ili vida, stepen mentalne retardacije, hronična bolest i dr.), kao i drugi podaci sadržani u tim tabelama.
Dakle, u konkretnom slučaju se radi o obradi ličnih podataka osjetljive kategorije stanovništva, kao i obradi njihovih ličnih podataka o zdravstvenom stanju koji spadaju u posebnu kategoriju. 
Zakon u članu 4. propisuje principe obrade ličnih podataka, koji su obavezujući za sve kontrolore obrade ličnih podataka. Jedan od principa obrade ličnih podataka je princip pravičnosti i zakonitosti propisan u tački a) navedenog člana, koji znači obradu ličnih podataka na osnovu i u skladu sa relevantnim zakonom i na osnovu tog zakona donesenim podzakonskim aktima. Drugi princip relevantan u ovoj stvari je svrsishodnost obrade ličnih podataka, propisan u tački b) istog člana, koji znači obavezu kontrolora da podatke koje prikuplja za posebne, izričite i zakonite svrhe, ne obrađuje na bilo koji način koji nije u skladu sa tom svrhom. Konačno, princip proporcionalnosti propisan u tački c) istog člana propisuje da se lični podaci obrađuju samo u mjeri i obimu koji je neophodan za ispunjenje određene svrhe. 

Primjena ovih principa u konkretnom slučaju znači da je Centar, u skladu sa relevantnim zakonskim propisima, nadležan za obradu ličnih podataka djece bez roditeljskog staranja i djece i porodica pod rizikom razdvajanja, i to u svrhu pružanja različitih oblika usluga, pomoći i zaštite iz okvira zakonom utvrđene nadležnosti. Obrada ličnih podataka se može vršiti samo u mjeri i obimu koji je propisan relevantnim zakonima i podzakonskim propisima, odnosno u mjeri i obimu koji je neophodan za ostvarivanje naprijed navedene svrhe, ukoliko to nije propisano zakonima i podzakonskim propisima. 
Davanje ličnih podataka predstavlja jednu od radnji obrade ličnih podataka, za koju mora postojati valjan pravni osnov. Zakon je u članu 17. regulisao davanje podataka trećoj strani, što je u konkretnom slučaju organizacija Hope and Homes for Children (u daljem tekstu: HHC). Prema odredbama ovog člana, pravni osnov za davanje ličnih podataka može biti utvrđen javni interes, a potom zakonom utvrđena nadležnost ili zakonit interes treće strane, te saglasnost nosioca ličnih podataka. Budući da se radi i o obradi podataka koji spadaju u posebnu kategoriju, mora biti ispunjen i neki od izuzetaka propisan u članu 9. stav (2) Zakona. Ako je svrha za koju se podaci traže suprotna principima obrade ličnih podataka propisanim u članu 4. Zakona ili ako treća strana nema pravnog osnova da dobije lične podatke koje traži u smislu člana 5. i 6. Zakona, kontrolor mora odbiti takav zahtjev.

Dakle, HHC kao treća strana mora imati valjan pravni osnov kako je naprijed navedeno, kako za obradu „običnih“, tako i za obradu ličnih podataka koji spadaju u posebnu kategoriju.  
U vašim aktima Veze je navedeno da se podaci traže u svrhu analize situacije djece bez roditeljskog staranja i djece i porodica pod rizikom razdvajanja i snimanja stanja u ustanovama socijalne zaštite koje vrše zbrinjavanje djece bez roditeljskog staranja u FBiH, a po narudžbi Federalnog ministarstva rada i socijalne politike u cilju realizacije dijela aktivnosti iz Akcionog plana za provođenje „Dokumenta Politike zaštite djece bez roditeljskog staranja i djece i porodica pod rizikom razdvajanja 2006 – 2016“ (Dokument Politika). 
Nesporno je da postoji određeni interes za analizu stvarnog stanja i realizaciju aktivnosti iz Akcionog plana. Međutim, to ne predstavlja pravni osnov za dostavljanje ličnih podataka svih lica iz ove kategorije stanovništva HHC-u, a naročito kada su u pitanju podaci iz posebne kategorije. 
Mišljenja smo da se navedena svrha može postići i bez ličnih podataka, dostavljanjem statističkih podataka i parametara na osnovu kojih se može izvršiti situaciona analiza.  Činjenica je da se radi o kategoriji stanovništva koja se nalazi u posebnom stanju, za čiji nastanak i postojanje nisu dovele svojim postupcima, i stoga njihov razvoj i socijalizacija zahtijeva posebnu zaštitu. Dostavljanje traženih podataka o tim licima bi predstavljalo zadiranje u pravo na privatnost tih lica i nezakonitu obradu njihovih ličnih podataka.
S poštovanjem, 
                                                                                                        D I R E K T O R
                                                                                                         Petar Kovačević               

